
Umsögn skrifstofu Alþingis 
um frumvarp til laga um opinber skjalasöfn, 246. mál.

1. Tillaga um breytingu.
Skrifstofa Alþingis, að höfðu samráði við umboðsmann Alþingis og 

ríkisendurskoðanda, leggur til við allsherjar- og menntamálanefnd Alþingis að 
3. mgr. 11. gr. frv. orðist svo:

„Lög þessi gilda ekki um Alþingi eða umboðsmann Alþingis. Þessir aðilar geta 
þ ó fa lið  Þjóðskjalasafni íslands að varðveita rafræn skjöl sin sem og aðra skjalaflokka. 
E fskjöl eru afhent Þjóðskjalasafni fe r  um aðgang að þeim eftir þeim reglum sem gilda 
um aðgang að gögnum hjá þessum aðilum."

2. Greinargerð.
I 3. mgr. 11. gr. frumvarps til laga um opinber skjalasöfn, 246. mál 

þingsins, er kveðið á um lögin skuli ekki gilda um Alþingi eða stofnanir þess, 
nema annað sé tilgreint í lögum.

Þrátt fyrir að fram til þessa hafi Alþingi ekki verið undanþegið lögum 
um Þjóðskjalasafn íslands hefur Alþingi í reynd haft fullt forræði á skjalasafni 
sínu. Alþingi hefur því ekki skilað skjölum sem orðin eru 30 ára og eldri til 
Þjóðskjalasafnsins heldur varðveitt þau í skjalasafni sínu. Sérstakt ákvæði er 
um skjalasafn Alþingis í þingskapalögum, en þar segir svo í 12 gr.:

„I skjalasafni Alþingis skal varðveita erindi er þinginu berast, sbr. 2. mgr. 8. 
gr. og 28. gr., svo og gerðabækur þess, fundargerðir nefnda og önnur skjöl er varða 
starfsemi þingsins og rekstur eða Alþingi erfa lið  að varðveita, sbr. og 10. gr. 
stiórnarskrárinnar."

Akvæði 10. gr. stjórnarskrárinnar, sem vísað er til í þingskaparlögunum, 
hljóðar svo:



„Forsetinn vinnur eið eða drengskaparheit að stjórnarskránni, er hann tekur 
við störfum. A f eiðstaf þessum eða heiti skal gera tvö samhljóða frum rit. Geymir 
Alþingi annað, en þjóðskjalasafnið hitt."

Þetta ákvæði stjórnarskrárinnar er skýr vísbending um að við Alþingi 
skuli starfrækt sjálfstætt skjalasafn (geymslusafn) og jafnframt að Alþingi er 
ekki heimilt að láta þau skjöl af hendi sem tilgreind eru í 
stjórnarskrárákvæðinu.

Þessi sérstaða Alþingis er í samræmi við þá tilhögun sem gildir á 
Norðurlöndum (og reyndar víðast hvar í Evrópu), en skjalasöfn þinganna falla 
ekki undir þjóðskjalasöfn viðkomandi landa.

Sú staða að gögn Alþingis hafa verið varðveitt í skjalsafni þingsins en 
ekki Þjóðskjalasafni hefur hins vegar ekki á neinn hátt hindrað aðgang 
almennings að þessum gögnum. Af hálfu skrifstofu Alþingis hefur verið 
brugðist vel við beiðnum um aðgang að gögnum safnsins og sérstaða safnsins 
því ekki skapað nein óþægindi fyrir almenning.

Með frumvarpi ráðherra er fallist á þá sérstöðu sem gilt hefur um 
skjalasafn Alþingis.

Hvað varðar þær tvær stofnanir sem heyra undir Alþingi, 
Ríkisendurskoðun og umboðsmann Alþingis, þá er staða þeirra í þessum 
efnum ólík af sögulegum ástæðum. Ríkisendurskoðun heyrði undir 
fjármálaráðuneytið fram til 1988 og hefur afhent afhendingarskyld skjöl til 
varðveislu í Þjóðskjalasafni. Það er sjónarmið Ríkisendurskoðunar að ekki sé 
tilefni til breytinga í þessum efnum.

Umboðsmaður Alþingis er það ung stofnun að enn hefur ekki reynt á 
afhendingaraskyldu embættisins. Með breytingartillögu þessari er lagt til að 
lögin gildi ekki heldur um umboðsmann Alþingis. Byggist tillagan á því 
sjónarmiði að hann verði að varðveita sjálfstæði sitt gagnvart stjórnvöldum og 
vera almennt ekki settur undir ákvörðunarvaldi þeirra. Það fellur undir 
starfssvið umboðsmanns Alþingis að taka til athugunar stjórnsýslugerninga, þ. 
á m. ákvarðanir og athafnir Þjóðskjalasafns Islands. Því er óheppilegt ef sama 
stofnun og lýtur eftirliti hans geti tekið ákvörðun um málefni sem varðar 
starfsemi hans.

Þrátt fyrir framangreint er gert ráð fyrir því að Alþingi og 
umboðsmaður Alþingis geti falið Þjóðskjalasafni að varðveita rafræn skjöl sín 
sem og aðra skjalaflokka enda kann það að vera hagkvæmt fyrir þessa aðila að 
nýta sér þá aðstöðu og þekkingu við skjalavörslu sem er til staðar hjá 
Þjóðskjalasafni. í þessu sambandi má benda á að á undanförnum árum hefur 
hlutur rafrænna skjala vaxið mjög hjá opinberum stofnunum og gildir það 
sama um Alþingi. Mikilvægt er því að huga sérstaklega að varðveislu slíkra 
gagna þannig að þau verði aðgengileg og læsileg í framtíðinni þrátt fyrir 
breytingar á hug- og vélabúnaði.

Við þessari stöðu hafa þjóðskjalasöfn nágrannaríkja okkar verið að 
bregðast á undanförnum árum og er danska Ríkisskjalasafnið í hópi



brautryðjanda í þessum efnum. Þjóðskjalasafn íslands gerði árið 2005 samning 
við Ríkisskjalasafn Dana og hefur verið að innleiða dönsku aðferðafræðina og 
þá tækni sem er ætlað að tryggja að þegar breytingar verða á forritum þá eru 
varðveislugögn einnig uppfærð og þau því áfram aðgengileg í framtíðinni.

Það hefur verið mat danska og norska þingsins að hagkvæmnisrök mæli 
með því að uppfærslutækni fyrir opinber tölvugögn séu hjá einni ríkisstofnun. 
Öll rafræn skjöl þessara þinga eru því varðveitt hjá viðkomandi ríkisskjalasafni 
sem tryggir uppfærslu þeirra. Það er mat skrifstofu Alþingis að það sama geti 
einnig átt við um Alþingi. Skrifstofan telur því mikilvægt að samhliða því að 
Alþingi haldi áfram forræði á eigin skjölum þá verði í lögum um opinber 
skjalsöfn skapað svigrúm fyrir þann möguleika að þingið geti, telji það tilefni 
til, falið Þjóðskjalsafni hluta skjalasafns síns til varðveislu, t.d. hinn rafræna 
hluta þess. Til að svo megi verða þarf að gera breytingu á 3. mgr. 11. gr. 
frumvarpsins.

Skrifstofan tekur undir það sjónarmið sem fram kemur í greinargerð 
með frumvarpinu að í framhaldi af setningu laga um opinber skjalasöfn er 
nauðsynlegt að forsætisnefnd Alþingis endurskoði gildandi reglur um 
skjalasafn Alþingis, einkum með tilliti til meðferðar gagna þess og varðveislu 
þeirra.

Ákveði Alþingi og umboðsmaður Alþingis að fela Þjóðskjalasafni að 
varðveita skjöl vaknar sú spurning eftir hvaða reglum ber að taka afstöðu til 
aðgangs að þeim hjá Þjóðskjalasafni. í samræmi við áðurnefnd sjónarmið, um 
að gert sé ráð fyrir sérstöku skjalasafni hjá Alþingi og umboðsmanni Alþingis, 
hefur verið farin sú leið með breytingartillögunni að um aðganginn fari eftir 
þeim reglum sem gilda um aðgang að gögnum hjá þessum aðilum. Að þessu 
leyti er því ekki um að ræða breytingu á aðgangsrétti að gögnum hjá þeim.
Rétt er að taka fram í þessu sambandi að upplýsingalög nr. 140/2012 (áður 1. nr. 
50/1996) gilda ekki um Alþingi eða umboðsmann Alþingis. Berist 
Þjóðskjalasafni beiðni um aðgang að skjölum, sem hafa verið afhent 
Þjóðskjalasafni, ber Þjóðskjalasafni að framsenda beiðnina til þessara aðila sem 
taka þá í framhaldinu afstöðu til hennar.

